
Yn y sesiwn hon, byddwn yn archwilio cyd-destunau neu sefyllfaoedd lle gall 
niwed neu gamdriniaeth ddigwydd.  

Camdriniaeth ysbrydol 

Mae camdriniaeth ysbrydol yn ffurf o gamdriniaeth seicolegol ac emosiynol sy’n 
digwydd yng nghyd-destun ffydd. Gall dioddefwyr brofi cael eu rheoli, eu gorfodi 
a bod o dan bwysau o fewn eglwysi a mannau addoli. Mae’n bosibl y bydd mathau 
eraill o gamdriniaeth yn digwydd ochr yn ochr â chamdriniaeth ysbrydol (megis 
cam-drin rhywiol neu gorfforol neu esgeulustod). Ar hyn o bryd, does yr un diffiniad 
unigol cytunedig ar gyfer camdriniaeth ysbrydol. Fodd bynnag, mae Tîm Diogelu 
Taleithiol yr Eglwys yng Nghymru yn cydnabod y diffiniad a gynigir gan Dr Lisa 
Oakley, sef:  

“Mae camdriniaeth ysbrydol yn ffurf o gamdriniaeth emosiynol a seicolegol. 
Caiff ei nodweddu gan batrwm systematig o ymddygiad o reoli a gorfodaeth 
mewn cyd-destun ysbrydol. Gall camdriniaeth ysbrydol gael effaith hynod 
niweidiol ar y rhai sy’n ei brofi. Fodd bynnag, nid yw dal safle diwinyddol yn ei 
hanfod yn golygu camdriniaeth ysbrydol, ond mae camddefnydd o’r ysgrythur, 
diwinyddiaeth gymhwysol a dysgeidiaeth yn aml yn rhan o ymddygiad o 
gam-drin ysbrydol.”

Radicaleiddio 

Mae radicaleiddio yn broses lle bydd unigolion neu grŵp yn dod i fabwysiadu 
delfrydau a dyheadau gwleidyddol, cymdeithasol neu grefyddol cynyddol eithafol 
a allai eu rhoi nhw neu’r cyhoedd mewn perygl, pe bydden nhw’n gweithredu ar y 
credoau hynny. Mae’n gyfrifoldeb ar awdurdodau lleol i adnabod unigolion bregus 
a theuluoedd mewn perygl o radicaleiddio o bob ffurf o eithafiaeth.  

Priodas dan Orfod

Mae priodas dan orfod yn digwydd mewn unrhyw briodas lle nad yw un neu’r ddau 
berson yn cytuno (neu’n methu â chytuno) i’r briodas a lle defnyddir pwysau



neu gamdriniaeth. Gall y pwysau a roddir ar bobl i briodi yn erbyn eu hewyllys 
fod yn gorfforol (gan gynnwys bygythiadau, trais corfforol a thrais rhywiol) neu’n 
emosiynol a seicolegol (er enghraifft, pan wneir rhywun i deimlo’u bod yn dwyn 
gwarth ar eu teulu). Gall camdriniaeth ariannol (cymryd cyflog yr unigolyn a 
pheidio â rhoi unrhyw arian iddyn nhw) hefyd fod yn ffactor a ddefnyddir i reoli 
unigolion neu eu gorfodi i gydymffurfio â’u priodas. 

Anffurfio Organau Cenhedlu Benywod (FGM)

Anffurfio organau cenhedlu benywod yw pan gaiff organau rhywiol benywod 
eu torri, eu niweidio neu eu newid yn fwriadol, ond nad oes rheswm meddygol 
dros wneud. Caiff ei adnabod hefyd fel enwaedu benywod neu dorri, ynghyd ag 
enwau eraill. Fel arfer, caiff FGM ei berfformio ar ferched ifanc rhwng babandod 
a 15 oed, ran amlaf cyn oed aeddfedrwydd. Mae’n anghyfreithlon yn y DU a chaiff 
ei gydnabod fel ffurf o gam-drin plant. Mae’n boenus dros ben a gall beri niwed 
difrifol i iechyd menywod a merched. Gall hefyd achosi problemau hirdymor gyda 
rhyw, geni plant ac iechyd meddwl.  

Camdriniaeth Ar-lein

Camdriniaeth ar-lein yw unrhyw fath o gamdriniaeth sy’n digwydd ar y rhyngrwyd. 
Gall ddigwydd ar draws unrhyw ddyfais sy’n gysylltiedig â’r we, megis cyfrifiaduron, 
llechi a ffonau symudol. A gall ddigwydd unrhyw le ar-lein, gan gynnwys: ar y 
cyfryngau cymdeithasol, negeseuon testun, e-byst, sgyrsiau ar-lein, gêmau ar-lein a 
safleoedd ffrydio byw.

Caiff camdriniaeth ar-lein ei ddosbarthu’n dri maes perygl:

	∙ cynnwys: dod i gysylltiad â deunydd ar-lein anghyfreithiol, anaddas neu 
niweidiol.

	∙ cyswllt: cymryd rhan mewn rhyngweithio ar-lein niweidiol gydag eraill.
	∙ ymddygiad: ymddygiad personol ar-lein sy’n cynyddu’r tebygrwydd o, ac yn 

achosi, niwed.

Cam-drin Domestig

Unrhyw achos, neu batrwm o achosion, o ymddygiad rheolaethol, gorfodaethol 
neu fygythiol, trais neu gamdriniaeth rhwng y rheini sydd dros 16 oed sydd,

neu sydd wedi bod, yn bartneriaid agos neu’n aelodau o’r teulu, waeth beth fo’u 
rhywedd neu eu rhywioldeb. Gallai pob un o’r pum math o gamdriniaeth ddigwydd 
o fewn sefyllfa ddomestig ac fe’u cynhwysir o dan derm cydnabyddedig cam-drin
domestig, h.y. emosiynol/ seicolegol; corfforol; rhywiol; ariannol; esgeulustod.

Caethwasiaeth Fodern 

Camfanteisio ar bobl eraill yn ddifrifol er budd personol neu fasnachol yw 
caethwasiaeth fodern. Mae caethwasiaeth fodern o’n cwmpas ym mhobman, ond 
yn aml rhywfaint y tu hwnt i olwg. O’r tu allan, gall ymddangos fel swydd arferol. 
Pethau fel gwneud ein dillad, gweini ein bwyd, casglu ein cnydau, gweithio mewn 
ffatrïoedd, neu weithio mewn tai fel cogyddion, glanhawyr neu warchodwyr plant. 
Ond, byddwch yn ymwybodol y gall yr unigolion hyn wynebu bygythiadau a thrais, 
cyflogau annigonol, cael eu gorfodi i ddyled enfawr, neu gael eu pasbort wedi’i 
gymryd oddi arnynt.  

Masnachu Pobl

Mae masnachu pobl yn ffurf o gaethwasiaeth. Golyga: 

∙ orfodi plant ac oedolion i symud er mwyn i rywun gamfanteisio arnynt
mewn rhyw fodd.

∙ eu symud i fan arall o fewn un wlad neu, yn aml, gwlad arall.
∙ Mae’n cynnwys defnyddio bygythiadau, gorfodaeth neu dwyll i’w gorfodi i

wneud rhywbeth yn erbyn eu hewyllys,
∙ a’u defnyddio i wneud arian neu ddarparu gwasanaethau i’w masnachwyr.
∙ Fe allen nhw edrych yn newynog, gallent fod yn sâl neu wedi eu hanafu neu

gallent ymddangos yn ofnus, gallent fod yn amharod i siarad neu fe allent
fyw mewn cartrefi gorlawn.

Camfanteisio’n rhywiol

Camfanteisio’n rhywiol yw pan fydd plant neu oedolion yn cael eu gorfodi neu 
eu twyllo i gymryd rhan mewn gweithgareddau rhywiol. Mae’n ffurf ar gam-drin 
rhywiol sy’n cynnwys cyfnewid tâl ar rhyw ffurf, a all gynnwys arian, ffonau symudol 
ac eitemau eraill megis cyffuriau, alcohol, lle i aros, ‘diogelwch’ neu gysur. Yn aml, 
nid yw plant neu oedolion mewn perygl yn medru adnabod natur gamfanteisiol y 
perthnasau hyn ac maent felly’n cydsynio.

Beth ddylech wneud os...  Os ydych chi’n gwybod neu’n amau bod plentyn 
neu oedolyn naill ai yn, neu mewn perygl o, ddioddef camdriniaeth, rhaid i 

chi adrodd am eich pryderon yn syth.

Achos os nad yw’n ddiogel, nid yr eglwys ydyw.




